
Garralda, Iparraldearen erdigunean 

Aiherra, Donoztiri, Heleta, Lekorne eta Lekuine artean dagoen Garralda mendi ederrera abiatuko gara 

Allande Sokarros 

Garraldara (470 m) igotzeko aukera asko dago, baina ibilbiderik polit eta gozagarrienetatik bat da Donoztiritik abiatzea, zehazki Aintzia baserriaren ingurutik. Laborari etxalde hau ez dago Donoztiriko etxe multzo handienaren artean, bai, ordea, handik bi kilometrora, mendebaldera. Aurkitzeko nekeziarik izanez gero, herritarrei galdetzea da egokiena. Txango honen ibilbidean, aldiz, ez da galtzeko arrisku handirik, burutik buru tinda hori batekin seinalatuta baitago. 

Aintzia etxearen inguruko haritz ederren itzalean ibilgailuak utzi eta gero (166 m), Donoztiriko etxe multzo nagusiari buruz hasiko gara ibiltzen, baina berrogeita hamar bat metroren buruan, eskuinalderat joko dugu, bide txiki batean. Kontuz hemen, mapan Salaberria baserrirako bidea dela ematen du, hantxe bertan dagoen pankartak, aldiz, Etxeberria seinalatzen duelarik. Dena den, 300 metro egin ondoren, laborari etxe honetara iritsiko gara, eta aski laster, erreka txiki bat igaro ondoren, elge bide eta xenda bati jarraituko diegu. Ordu erdi baten buru, Ameztoia etxaldearen albotik iraganen gara (190 m), eta hemendik aurrera, iraztorra eta otatze bide batek poliki-poliki eramango gaitu gorantz. Gora egite horretan, ekialdean oso hurbil, Elzarruze mendiaren bizkar hozkatu ederra ezagutuko dugu. 

Abiatu garenetik ordu batera, hegi batean dagoen Hargindegia etxaldera helduko gara (300 m) eta hortxe, bat-batean, bista nabarmen zabalduko zaigu mendebalderat eta hegoalderat. Hegi honetara iritsi orduko, hegoaldean, oso hurbil irudituko zaigun Baigura mendiaren zabalerak eta edertasunak begia harrapatuko digu. Mendebaldean, oso dotore ere, Ursua ezagutuko dugu. Iratze eta ote eremuen artean garamatzan lur bidetik goxo-goxo gora egingo dugu, ipar mendebalderat. Lepo txiki batean ordoki apur bat gozatu ondoren, Garraldako lehen gailurrera igotzeko, baina, malda nahiko aldapatsu bati gailendu beharko diogu. 

Bi ordu eskas beharko zaigu 470 metrotan emana den Garraldako lehen tontor hau zapaltzeko. Gomendagarria da, baina, hegi hertsiaren gainean berrehun bat metro gehiago egin ondoren 466 metrotan emana den bigarren tontorrera joatea, handik are zabalagoa baita bista. Ipar Euskal Herriaren erdigunean kokatuta izateari esker, bista oso zabalaren oparia egiten digu mendi umil honek: ekialdean Bigorrako mendialdetik, Biarno, Zuberoa eta Baxenabarreko goi mendi eta mendixkak tartean egonda, mendebaldeko Lapurdi eta Landetako itsasertzera izango duzu begi bazka oparoa. 

Marra hori batekin seinalatutako ibilbideari jarraituz betiere, Garraldako bigarren tontor honetatik ipar-mendebalderantz behera egingo dugu. Nahikoa seko ere jaitsiko gara lur bide batean, otea, jatsa eta ametzak bidelagun. Artegi oso polit batera iritsiko garenean (264 m), arretaz ibili beharko da, honaino iristen den beste lur bide batekin topo egitean, artegi horren saihetsean bertan, erabat eskuinalderat, hots ekialderat, hartzeko gisan, gaineko xendatik. 

Denbora gutxira, Ferminen bordara iritsiko gara, eta honen itzulia ia eginik behera sartuko gara. Une batez, mendietako suetatik gerizatzeko-edo egina izan den eta mapan agertzen ez den lubaki antzeko bat igaroko dugu, zuzen-zuzenean jarraitzeko. Leku horretan ere, seinalatzea nahikoa zalantzagarria da. 

Erne egon behar den beste gune bat da, berriz, zuhaitz batean tindatuko seinale batek zuzen jarraitzea gomendatuko digularik. Ibilbidea galtzea erraza da inguru horretan eta hainbat hobe ezkerralderat eta behera sartzen den lur bideari jarraitzea, horrek bide txiki batera lagunduko gaituelarik, mapan 144 metrotan emana den lekura. Bidexka horretara heltzean, eskuinalderat joko dugu eta kilometro bat eta erdiren buru gure abiagunera, Aintzia etxaldera, iritsiko gara. 

